
Shri ShivanirajanastotraM

శ్రీశివనీరాజనస్తోత్రమ్ 

ఓం నమః శివాయ ।
జయ గఙ్గాధర  హర శివ జయ గిరిజాధీశ
శివ జయ గౌరీనాథ త్వం మాం పాలయ నిత్యం
త్వం మాం పాలయ శమ్భో కృపయా జగదీశ ॥
ఓం హర హర హర మహాదేవ ॥
పారిజాతహరిచన్దనకల్పద్రుమనిచయైః    శివ కల్ప౦
కుసుమితలతావితానై౨ర్గుఞ్జద్భ్రమరమయైః     ।
ఉన్మదకోకిలకూజితశిఖికేకారుచిరైః  హర శిఖి౦
సహకారైశ్చ  కదమ్బే ౨ ర్భృఙ్గవధూముఖరైః   ॥ ౧॥
ఓం హర హర హర మహాదేవ ॥
ముదితహంసయుగఖేలత్సారసపరివారైః  శివ సార౦
భ్రమరయువతిముఖరామ్బుజ  ౨ సుభగైః  కాసారైః  ।
హారిణి కలధౌతాద్రేర్దేశే   మణిరచితే హర దేశే౦
భవనే సుఖమాసీనం ౨ చిన్తామణినిచితే ॥౨॥
ఓం హర హర హర మహాదేవ ॥
పీఠే గిరిజాసహితం చన్ద్రకలాధవలం  శివమిన్దుక౦
విశరణశరణం దేవం ౨ విపత్క్షయప్రబలమ్   ।
సమ్పద్విధానరసికం జగదఙ్కురకన్దం  హర జగ౦
ప్రణమామో  వయమీశం ౨ చిత్పరమానన్దమ్  ॥ ౩॥
ఓం హర హర హర మహాదేవ ॥
యస్యాగ్రేస్మరవధ్వో  విబుధాధిపసహితాః శివ విబు౦
ముదితమనోహరవేషా ౨ లాస్యకలామహితాః ।
తాథై తాథై తథేతి వివిధం నృత్యన్తి  హర వివిధం-
కిఙ్కిణినూపురశిఞ్జిత  ౨ రుచిరం వల్గన్తి   ॥ ౪॥

ఓం హర హర హర మహాదేవ ॥
తాన్ధిక  ధినకిత్థథేతి  వివిధం వాదయతే శివ వివిధం-
మృదఙ్గమమరీ  కాచిత్ ౨ రుచిరం నాదయతే ।
వీణాం కాచిద్రమణీ  గానవిదాభరణా హర గాన౦
గాయతి కలమపరాచిత్ ౨ చిన్తితహరచరణా ॥ ౫॥
ఓం హర హర హర మహాదేవ ॥
రమయా సహితో విష్ణుర్బ్రహ్మా  సావిత్ర్యా  శివ బ్రహ్మా౦
జిష్ణుర్నృత్యతి  భక్త్యా ౨ ముదితమనాః శచ్యా ।
తుమ్బురురుచితం మురజం వివిధం వాదయతే హర వివిధం౦
నారదమునిరపి వీణాం ౨ మహతీం నాదయతే ॥౬॥
ఓం హర హర హర మహాదేవ ॥
తం ప్రసన్నవదనం  ప్రభుమిన్దుకలాభరణం   శివమిన్దు౦
ప్రణమామః  కరుణాబ్ధిం  ౨ తాపత్రయహరణమ్  ।
దేవాసురమణిముకుటైర్నీరాజితచరణం  హర నీరా౦
భక్తాభీష్టదకల్పం  ౨ కాతరజనశరణమ్ ॥ ౭॥
ఓం హర హర హర మహాదేవ ॥
జటాకిరీటే గఙ్గాం  చన్ద్రకలాం  భాలే శివమిన్దుకలాం౦
నేత్రేష్విన్దుశిఖీనా   ౨ నధరే స్మితమమలే ।
కణ్ఠే గరలం పాణౌ వరమభయం శూలం హర వర౦
పీయూషం కటిదేశే ౨ కృత్తిం చ దుకూలమ్ ॥౮॥
ఓం హర హర హర మహాదేవ ॥
శ్రీగిరిరాజకిశోరీమఙ్కే  నిదధానం శివమఙ్కే౦
నిఖిలసురాసురమౌలీన్ ౨ చరణేఽమితదానమ్ ।
శమ్భుం తడిదభిగౌరం కృతనాగాభరణం హర కృత౦
భజతి స గచ్ఛతి ముక్తిం ౨ తిమిరాపాకరణమ్ ॥౯॥
ఓం హర హర హర మహాదేవ ॥
నిరుపధికరుణాసిన్ధుర్భీతత్రాణపరః   శివ భీత౦

దుఃఖక్షతయేభూయాత్ ౨ కాతరబన్ధువరః  ।
యః శ్వేతం యమభీతం స్మృతమాత్రోఽరక్షత్  హర స్మృతమా౦
మా భైషీరితి  వాదీ ౨ కాలం సమతక్షత్ ॥ ౧౦॥
ఓం హర హర హర మహాదేవ ॥
ఆనన్దాయ  మహేశోయుష్మాకం భవతాత్ శివ యుష్మాకం౦
జన్మజరామృతిశోకాత్ ౨ కరుణానిధిరవతాత్ ।
యేన సురాసురనివహస్త్రాతో  విషభీతో హర త్రాతో -

నీలకణ్ఠ ఇతి భూయో౨ నిగమగణైర్గీతః   ॥ ౧౧॥
ఓం హర హర హర మహాదేవ ॥
యః సృష్ట్యాదివిధానం  బ్రహ్మాచ్యుతరుద్రైః   శివ బ్రహ్మా -
నిజరూపైస్తనుతే  యో ౨ దుర్జ్ఞేయః  క్షుద్రైః  ।
తం ప్రకాశసుఖమచ్ఛం  బాధావధిమీశం హర బాధా౦
తనుభేదైరివ  భిన్నం ౨ శ్రయత  ధియామీశమ్ ॥ ౧౨॥
ఓం హర హర హర మహాదేవ ॥
॥ ఓం శాన్తిః శాన్తిః శాన్తిః ॥
ఇతి శ్రీహృషీకేశకైలాసనివాసివిద్వద్వరిష్ఠబ్రహ్మనిష్ఠపరమహంస     -
పరివ్రాజకాచార్య్య  ౧౦౮ శ్రీమత్స్వామిప్రకాశానన్దపురీ   -
భిర్వినిర్మితం శివనీరాజనస్తోత్రం  సమ్పూర్ణమ్  ॥

The Arati is sung in the tune of well known

jaya jagadIsha hare Arati. The 0 at the end

refers to the implied repetition, for example

కల్పద్రుమనిచయైః   శివ కల్ప౦ means

కల్పద్రుమనిచయైః   శివ కల్పద్రుమనిచయైః 
With other repetion

కిఙ్కిణినూపురశిఞ్జిత  ౨ రుచిరం వల్గన్తి   means

కిఙ్కిణినూపురశిఞ్జిత  కిఙ్కిణినూపురశిఞ్జిత  రుచిరం వల్గన్తి 

